REZIME RADA

Promjene koncentracije aktivnosti radona u prostorijama su povezane sa promjenama meteoroloških parametara (temperatura, atmosferski pritisak i vlažnost). Takođe je od velikog značaja i način na koji se data prostorija provjetrava.

Stalnim  mjerenjem koncentracije aktivnosti radona u vazduhu u prizemnim zatvorenim prostorijama  kao i u podzemnim vodama  u dužem vremenskom periodu dobiju se podaci koji predstavljaju vremenske serije koncentracije radona. Analizom dobiveni  rezultati se mogu objasniti varijacijama meteoroloških parametara. Međutim, ukoliko se javljaju  nepravilnosti  u vremenskim serijama mjerenja koncentracije aktivnosti radona, to bi se moglo  dovesti u vezu sa geodinamičkim procesima u zemljištu. Jedan od tih procesa predstavlja i zemljotres. Već više od trideset godina traju istraživanja na temu naglih promjena (iznenadnog povećanja ili smanjenja) koncentracije radona koja prethodi zemljotresu na određenoj lokaciji. Nisu jasni sami mehanizmi te pojave, ali već sada postoji velika baza podataka i raznih teorija. Da je tema više nego aktuelna pokazano je u aprilu 2009. godine, nakon izuzetno razornog zemljotresa koji se dogodio u Italiji (06. aprila u 03:30 sati, jačine 6,3 stepena Rihterove skale u oblasti Abruzzo). Tada je seizmolog Đampaolo Đulijani, koji je inače zaposlen u najvećoj podzemnoj laboratoriji na svijetu Gran Sasso, nekoliko nedjelja prije zemljotresa predvidio da će se on dogoditi u okolini grada Akvile. Đulijani, koji je svoje predviđanje zasnovao na praćenju koncentracije radona oko seizmički aktivnih područja, upozorio je policiju na opasnost, ali je bio prinuđen da svoje istraživanje skine sa interneta, kako ne bi izazivao paniku.

 U ovom radu prikazani su  rezultati mjerenja koncentracije aktivnosti radona u seizmički aktivnim zonama Tuzlanske regije. Od velikog broja metoda za mjerenje koncentracije aktivnosti radona izabrane su dvije:

· Upotreba trag detektora  tipa CR39, koji su pogodni za dugotrajna mjerenja radona, od nekoliko dana do više mjeseci, pri čemu dobijeni rezultati predstavljaju srednje koncentracije radona na datoj lokaciji za određeni interval mjerenja. Detaljan prikaz procedure rada sa trag detektorima prilikom mjerenja koncentracije aktivnosti radona u seizmički aktivnim zonama Tuzlanske regije, dat je u ovom radu. Mjerenja su vršena od 26.11.2009. do 07.06.2010. godine.

· Alpha GUARD PO 2000/ MC50 Multiparameter Radon Monitor za detekciju radona, koji se sastoji od mjernog sistema za mjerenje koncentracije radona i radonovih potomaka u vodi. Ovaj uređaji je podržan         profesionalnim Alpha VlEW/Alpha EXPERT-softverskim paketom za multiparametarsku analizu kao i grafičku vizuelizaciju dobijenih podataka i njihovo arhiviranje. Ovaj uređaj je korišten za određivanje nivoa koncentracije aktivnosti radona u vodama ispitivanog područja.

